
Y GAIR

Adnod agoriadol:
“Yn y dechreuad yr oedd y Gair; yr oedd y Gair gyda Duw, a Duw oedd

y Gair.” (Ioan 1:1) Tybed ai hon oedd yr adnod gyntaf ddysgoch chi yn

yr ysgol Sul a’i bod erbyn hyn yn un o’r adnodau sy’n dal i aros yn y

cof? Adnod syml i’w chofio oherwydd ei rhythm a’i rhediad ond beth yn

union yw ystyr yr adnod? Yn yr oedfa hon dowch i ni geisio, gyda

chymorth Duw, fynd i’r afael â’r ystyr.

Emyn:  Caneuon Ffydd 348

Gweddi:
Ers talwm, roedden ni’n arfer chwarae

yn y gerddi a’r caeau.

Troi pob carreg a gweld y mân greaduriaid

yn sgrialu i’r tywyllwch.

Eu bywyd nhw oedd y tywyllwch a’r mwrllwch,

ddigon hapus eu byd nes i ni godi’r garreg.

Mae yna gyfnodau, Arglwydd,

pan mae dy wirionedd di

yn ein llorio,

yn mynd â’n gwynt ni,

yn ein gwneud yn llipa.

Y goleuni’n rhy lachar,

a’r pryd hwnnw y tueddiad, fel y mân greaduriaid

ydi sgrialu i’r tywyllwch.

Methu deall,

ddim yn deall

a labelu’r cyfan

‘Rhy anodd i mi’

a throi cefn

am byth.

Wrth i ni astudio’r ‘Gair’ heddiw

wnei di ein goleuo o’r newydd,

nid fel cannwyll yn ffenest

bwthyn ein breuddwydion

ond fel goleuni llachar

sy’n ein harwain i adnabod o’r newydd.

Ac yn sydyn mae’r cyfan yn disgleirio.

Nid goleuni na phþer na Gair

yw’r hyn a addolwn,

ond cariad a enwir Iesu.

Arglwydd, wnei di’n cadw ni yn y goleuni

ac os oes yna ysfa i sgrialu i’r tywyllwch,

symud y garreg, unwaith yn rhagor.    Amen.

Cydganu neu gydadrodd Gweddi’r Arglwydd:

Darllen: Ioan 1:1–14

Myfyrdod:
“Yn y Prolog enwog hwn fe gawn yr allwedd i drysorau yr Efengyl yn ôl

Ioan. Y mae dau fyd yn cyfarfod yma, y byd Hebreig a’r byd Groegaidd,

ond er bod yr awdur yn dra chyfarwydd â’r olaf, mae’n tynnu mwy ar y

blaenaf. Disgrifiodd William Temple adnod 14 fel ‘y frawddeg fwyaf yn

y llyfr mwyaf yn y byd’. Y Logos (a gyfieithir ‘Y Gair’) oedd y rheswm

dwyfol yn natur ac mewn dyn, meddwl Duw, Realiti. Eithr mewn

gwirionedd nid oes dim a’i rhagflaenai mewn Athrawiaeth Groegaidd

yn egluro’n llawn yr hyn a gais yr Efengylwr ei ddywedyd, mwy nad

oes dim yn y meddwl Hebreig sy’n esbonio’r Ymgnawdoledig. Fe

wnaeth Ioan y syniad yn eiddo iddo’i hun, gan ei ehangu a’i ddyfnhau.

Dyna Dduw, meddai, wedi dod mewn ffurf ddealladwy i ddynion. ‘Nid

oedd ffordd arall o ddywedyd “Duw” yn ddealladwy’, medd un. ‘Fe

lefarwyd ystyr yr Anfeidrol’, medd un arall.                 T. Glyn Thomas

Cyfnod o ddistawrwydd i fyfyrio ar y darlleniad a’r geiriau

uchod:

Emyn: Caneuon Ffydd 694

Cefndir:
Cenhadon oedd cyfathrebwyr cyntaf Ysgrythurau’r Testament  Newydd.

Mae’n anodd meddwl am yr awduron yn eistedd i lawr i ysgrifennu

negeseuon manwl; yn hytrach roedd rhannau helaeth o’r  Testament

Newydd yn cael eu hysgrifennu i ymateb i broblemau a digwyddiadau

penodol. Nid gwaith ar gyfer ysgolheigion a diwinyddion yn unig oedd

y cynnwys ond ar gyfer pobl gyffredin yn eu hamryfal oruchwylion?

Ar y cychwyn, doedd hi ddim yn dasg mor anodd â hynny, gan

fod y cenhadon yn Iddewon oedd yn cyfathrebu â chyd-Iddewon.

Roedden nhw’n siarad yr un iaith ac yn dal yr un syniadau. Comisiwn

Iesu i’w ddisgyblion oedd, ‘Ewch i’r holl fyd’ a bellach roedd dylanwad

yr Efengyl yn lledaenu trwy Asia Leiaf. Pan oedden nhw’n cyfathrebu

â’r Groegwyr doedd termau fel ‘Meseia’ a ‘Mab Dafydd’ yn golygu dim.

Os oedd Iesu yn mynd i apelio at y Groegwyr rhaid oedd meddwl am

dermau fyddai’n ddealladwy iddyn nhw.

Mae Ioan, awdur y Bedwaredd Efengyl, oedd yn ysgrifennu yn

Effesus oddeutu’r flwyddyn 100 OC yn datrys y broblem. Mae’n dehongli

Iesu trwy ddefnyddio’r term Logos, y Gair. Byddai’r term hwn yn

ddealladwy i’r  Iddewon a’r Groegwyr fel ei gilydd.

I’r Iddew roedd pob gair yn uned o nerth a grym. Nid yn unig

roedd gair yn ‘dweud’ ond hefyd yn ‘gwneud’. Gwyddom yn iawn am

nerth geiriau; gall ein gwneud yn eithriadol o hapus neu ddod â dagrau

i’n llygaid. Gall geiriau’r pregethwr newid ein syniadaeth a’n codi ar ein

traed i weithredu. Yn llyfr Genesis mae pob rhan o ddrama’r cread yn

dechrau gyda’r geiriau, “Yna dywedodd Duw”. (Genesis 1:2, 6, 9, 11,

14, 20, 24, 26) Yn ôl Eseia, “felly y mae fy ngair sy’n dod o’m genau; ni

ddychwel ataf yn ofer, ond fe wna’r hyn a ddymunaf, a llwyddo â’m

neges”. (Eseia 55:11) I’r Iddew mae dweud fod Iesu yn Logos yn golygu

ei fod yn fwy na llais Duw; mae’n nerth pwerus Duw ar waith.

Ond sut mae’r syniad o’r Gair yn cysylltu â meddylfryd

Groegaidd? Daeth y syniad o’r Logos i fyd y Groegwr trwy syniadau

Heraclitws. Iddo ef, roedd dwy elfen bwysig yn y bydysawd. Mae popeth

yn symudol; does dim byd yn aros yn llonydd. Mae bywyd yn newid

gydol yr amser. Ond eto i gyd mae’r bydysawd yn ddibynadwy. Mae

pob gweithred yn creu yr un math o adwaith o phob achos yn creu yr

un math o effaith. Pan fydd hedyn dant y llew yn syrthio i’r pridd ac yn

egino dim ond dant y llew fydd yn tyfu o’r pridd. Beth felly sy’n creu’r

drefn hon mewn byd symudol? Yn ôl Heraclitws, y Logos, sef y meddwl,

y rheswm mae holl drefn y bydysawd yn dibynnu arno. Ond efallai mai

Philo, a aned yn y flwyddyn 20 CC, oedd yn Iddew o Alexandria, sydd

wedi dehongli’r Logos orau. Iddo ef y Logos yw’r bont rhwng Duw a

dyn; y Logos yw offeryn Duw yng nghreadigaeth y byd, delw Duw

wedi ei osod ar y bydysawd, a’r gallu sy’n dal y bydysawd wrth ei

gilydd.

Emyn: Caneuon Ffydd 103

Anerchiad:
Sut mae pobl yn cyfathrebu? Mae cynifer o wahanol ffyrdd. Gallwn

ddangos ein teimladau yn osgo ein corff neu edrychiad. Mae’r byddar

yn defnyddio ei ddwylo a siâp ceg ond y ffordd fwyaf effeithiol yw trwy

ddefnyddio geiriau. Yn Iesu, mae Duw wedi siarad â phobl. Yn y

blynyddoedd cyn dyfodiad Iesu i’r byd roedd Duw wedi llefaru trwy’r

proffwydi, “Fel hyn y dywed yr Arglwydd”, ond fel y mae awdur y llythyr

at yr Hebreaid yn dweud, “Mewn llawer dull a llawer modd y llefarodd

Duw gynt wrth yr hynafiaid trwy’r proffwydi, ond yn y dyddiau olaf hyn

llefarodd wrthym ni mewn Mab.” (Hebreaid 1:1) Iesu yw ‘neges’ Duw

wedi dod yn gnawd a thrwy hynny’n gallu cyfathrebu’n uniongyrchol,

wyneb yn wyneb â phobl. Ond yn ôl Ioan1:1 roedd y gair yn bodoli yn

y dechreuad. Dweud y mae Ioan fod y “Gair” yn bod cyn i’r greadigaeth

gael ei chreu, ac felly’n rhan o dragwyddoldeb. Roedd yno gyda Duw

cyn bod amser a chyn bod y byd. Mae’n syniad anodd iawn i’w ddeall

a’i amgyffred. Ond dowch i ni edrych ar un ystyr yn unig o’r darlun

hwn. Mae’n golygu fod Duw yr un fath yn union â Iesu. Mor hawdd ar

brydiau ydi cytuno â’r ferch honno ddywedodd, ‘Rwy’n hoffi Iesu Grist

ond mi rydw i’n casáu Duw.’ Mae eraill yn credu fod Iesu, trwy ei farw,

wedi newid agwedd Duw, oherwydd bod Duw yr Hen Destament yn

Dduw caled, eiddigeddus, yn farnwr creulon, a bod Iesu trwy ei aberth

wedi’i wneud yn Dduw cariadus. Ond beth am y digwyddiadau creulon,

cignoeth sy’n cael eu portreadu ar dudalennau’r Hen Destament? Onid

yn araf y daeth dyn i ddeall a dirnad cymeriad Duw? Nid Duw sydd

wedi newid; yn hytrach gwybodaeth dyn am Dduw sydd wedi datblygu.

Pobl oedd yn ysgrifennu’r geiriau hyn a dyna oedd hyd a lled eu

gwybodaeth am Dduw. Yn araf iawn mae dyn wedi dysgu am gymeriad

a natur Duw. Mae hanesyn diddorol am blentyn yn gwrando ar un o

hanesion gwaedlyd yr Hen Destament a’r athrawes yn dechrau holi’r

plant am y digwyddiad ac meddai un ohonyn nhw, “Mae’n siþr bod yr

hanes yna wedi digwydd cyn i Dduw ddod yn Gristion!” Mae’r Gair yn

dweud bod Duw  wedi bod bob amser yn union fel Iesu.

Beth am yr ail gymal? “Yr oedd y gair gyda Duw.” Ystyr hyn yn

syml yw, o’r dechrau cyntaf un mae cysylltiad agos, clòs rhwng Iesu a

Duw. Does yna neb gwell i ddweud wrthyn sut un ydi Duw. Efallai eich

bod wedi symud i ardal newydd i fyw. Rydych yn awyddus i wybod sut

rai yw eich cymdogion. Dros y ffordd i chi mae teulu sydd wedi bod

yno am ddwy flynedd a drws nesaf mae teulu sydd wedi bod yno am

ddeng mlynedd. At ba deulu y buasech yn mynd i gael y wybodaeth

orau am eich cymdogion? Y teulu fu’n byw yno hwyaf. Neges Ioan

yw’r unig un yn yr holl fydysawd sy’n gallu datgelu i ni sut un ydi Duw

a sut mae’n teimlo ac ymagweddu tuag atom.

A’r cymal olaf, “a Duw oedd y Gair”. Er mwyn deall y cymal hwn

yn iawn mae’n rhaid i ni edrych ar yr iaith Roeg. Na, peidiwch â dychryn,

dim ond ychydig bach o ramadeg syml. Pan fo’r iaith Roeg yn defnyddio

enw mae bron bob tro yn defnyddio’r fannod benodol gyda’r enw

hwnnw. Y gair Groeg am Dduw yw ‘theos’ a’r fannod benodol yw ‘ho’.

Felly, pan fo’r Groegwr yn sôn am Dduw, mae’n defnyddio “ho theos.”

Pan nad ydi’r iaith ddim yn defnyddio’r fannod benodol yna mae’r enw

yn mynd yn fwy tebyg i ansoddair; mae’n disgrifio cymeriad neu

ansawdd person. Dydi Ioan ddim yn defnyddio ‘ho theos’, neu buasai

hynny yn golygu fod y Gair yn union r’un fath â Duw. Theos yn unig y

mae Ioan yn ei ddefnyddio felly yr hyn mae’n ei ddweud yw o’r un

cymeriad, yr un hanfod â Duw. Mae Iesu yr un fath â Duw o ran

meddylfryd a phersonoliaeth. Edrychwch ar Iesu; un fel hyn yw Duw.

Cyfnod o ddistawrwydd i fyfyrio ar yr anerchiad:

Cwestiynau i’w trafod:
1. Tybed ydyn ni’n rhy barod i ddweud bod y Beibl yn anodd ac yn

astrus heb geisio ei ddarllen a’i ddeall? Ar bwy mae’r bai nad ydyn ni

heddiw yn deall y Beibl? Yr ysgol Sul, yr ysgol ddyddiol, yr offeiriaid a’r

gweinidogion? Beth am yr unigolyn? Beth yw ei gyfrifoldeb ef?

2. Fyddech chi’n dweud mai bai mawr yr oedfaon heddiw yw eu bod

ymhell o’n cyrraedd a bod y cyfathrebwyr yn defnyddio iaith a

syniadaeth anodd a phell o’n profiad?

3. Beth am le a gwerth y bregeth yn ein haddoliad heddiw? Beth am y

syniad o drin a thrafod, a chyfle i ddweud eich dweud, a hynny o fewn

fframwaith oedfa?

4. Sut fyddech chi’n mynd ati i gyfathrebu â phobl heb gefndir Cristnogol

sy’n byw yn eich bro. Sut mae cyflwyno Iesu i ieuenctid heddiw?

5. Beth am fynd ati i lunio oedfa ar gyfer eich cynulleidfa chi. Cofiwch,

does dim rhaid cael pregeth bob tro!

Munud i feddwl:
‘A daeth y Gair yn gnawd.’ ‘Dyma’r frawddeg fwyaf yn y llyfr mwyaf yn

y byd,’ meddai’r Archesgob William Temple. Meddwl Duw yn cael corff.

Y tragwyddol yn dod yn rhan o hanes. Yr ysbryd creadigol yn dod yn

rhan a chyfran o’r byd creëdig. I’r byd Helenistaidd dyma’r gosodiad

mwyaf syfrdanol yn yr Efengyl i gyd. Defnyddir y gair ‘cnawd’ yn fwriadol.

Golyga nid corff ond dyn o’i gyferbynnu â Duw, ac nid rhith o ddyn fel

y dysgai’r Docetiaid,  yr heresi gyntaf y bu rhaid  i’r Eglwys ei hymladd,

sef gwadiad o ddyndod Crist. Felly nid peth i’w ddirmygu yw’r cnawd

megis y gwnâi’r Gnosticiaid, nac i’w ddinistrio fel gelyn, ond cyfrwng i’r

Ysbryd weithio drwyddo. Daeth y Gair yn gnawd a phabellu ymhlith

dynion. Fe welwyd cymaint ag a oedd yn bosibl o’r gogoniant dwyfol o

dan amodau dynol yn Iesu Grist. Disgrifir y gogoniant fel yn llawn gras

a gwirionedd. Ni cheir y gair ‘gras’ ond yma yn Efengyl Ioan, a dieithryn

yw yn yr efengylau eraill hefyd. Gair Paul ydyw, yn golygu’n gyffredinol

gariad Duw tuag at yr anhaeddiannol. Y mae gwirionedd eto yn un o

eiriau mawr Ioan. Isaac Jones

Emyn: Caneuon Ffydd 607

Y Fendith:

I’n Duw ni, a ddaeth atom yn y Gair Dwyfol,

y bo’r mawl, y gogoniant a’r doethineb a’r diolch

a’r anrhydedd a’r gallu a’r nerth byth bythoedd. Amen.


